Яңа ел йолдызнамэсе

(5-8 нче сыйнфлар өчен сценарие)
Катнашалар: астролог, 12 хайван (Күсе, Үгез, Юлбарыс, Мәче, Аҗдаһа, Елан, Ат, Кәҗә, Маймыл, Әтәч, Эт, Кабан)
П.И. Чайковскийның "Щелкунчик" балетыннан көй яңгырый. Сәхнәгә йолдызлар йөгереп чыгалар һәм бииләр. Бу вакытта озын халат, башлык (колпак), күзлек кигән астролог чыга.
АСТРОЛОГ.
Карлар ябалак-ябалак,
Көннәр-төннәр яңа, ак!
Бу Яңа ел – иң яңа ел,
Барсыннан да яңарак!
Исәнмесез,балалар! Бүген без күтәренке кәеф белән бәйрәм үткәрергә, чыршы тирәли җырлап әйләнергә җыелдык. Сез мине таныдыгызмы? Мин кем?
БАЛАЛАР. Астролог!
АСТРОЛОГ. Бик дөрес! Һәм мин бүген сезне кызыклы сәяхәткә чакырам. Без төрле илләрдә, җирләрдә булырбыз, тәрәзәләрдән башка балаларның Яңа елны ничек каршыларга җыенуларын күзәтербез. Сәяхәткә безне гадәти булмаган хайваннар алып барыр. Аларны бөтен җир шарында беләләр. Алар – 12. Ни өчен икәнен төшендегезме? Һәр хайван – ул символ, ел билгесе, һәр ел аларның берсе белән атала. Ә сез бу елның нәрсә елы икәнлеген беләсезме? Ә безгә бу традиция каян килгәнлеген? (Һиндстаннан) Дөрес, шунлыктан без хәзер Һиндстанга юл тотабыз!
Ут сүнә. Һинд көе яңгырый. Ут яна. Сәхнәдә һинд биюе башкарыла.
Почмакка ярымтүгәрәк ясап хайваннар өчен мендәрләр куелган. Хайваннар анда әкренләп чыгып утыралар. Күсе чыга.
КҮСЕ. Мин, Күсе, уңыш киләчәген һәрчак сизәм, яхшы яшәргә мөмкин урыннарга иң беренче булып барып җитәм, куркыныч янаган урыннан иң беренче булып китәм. Будда саубуллашу өчен барлык хайваннарны үз янына дәшкән чакта мин иң беренче булып килеп җиттем. Бу би-ик күптән булган хәл. Шул вакыттан бирле 12 елның беренчесен минем хөрмәткә атый башладылар. Һинд гореф-гадәте буенча Яңа елның беренче көнендә ачулы, канәгатьсез кыяфәт белән мыгырданып йөрергә ярамый. Ел ничек башланса шулай дәвам итәчәк дип санала. Иртә торырга, үз-үзеңне тәртипкә китерергә, ашыкмый гына киләчәк турында уйларга, үткәнне искә төшерергә һәм нәтиҗә ясарга кирәк. Көндез исә ату ярышлары үткәрелә, елан рәвешендәге шарлар очыртыла.
Кешеләр бигрәк тә халык театры барган урыннарга күпләп җыела. Хәзер, дуслар, бездә сезнең белән театрда катнашучыларга әйләнербез. Теләүчеләр бармы? Түбәндәге вакыйгаларны сурәтләргә кирәк: пешекче көндезге аш әзерли; хирург операция ясый; теш табибы теш ала; шофер машина төзәтә һ.б.
АСТРОЛОГ. Ә без икенче илгә – Япониягә күчәбез. Әлеге ил турында безгә Үгез сөйләргә тиеш. Тик ул нигәдер тоткарлана. Ул килергәме, юкмы дип икеләнеп тә торган иде. Мин ышанам, Үгез әлбәттә киләчәк, чөнки ул кыю һәм тәвәккәл.
Әкрен көе яңгырый. Үгез керә.
ҮГЕЗ. Мин сезнең бәйрәмгә килдем, чөнки мин һәрчак чакырган җиргә барам, мин ышанычлы, максатчан, шул ук вакытта кире дә.
Ә Япон иядә балалар Яңа ел кичендә рәсем ясау белән мәшгуль булалар. Биредә, әгәр бала үзенең теләкләрен рәсемгә төшереп мендәр астына куйса, әлеге теләк кабул була дигән ышану яши. Менә хәзер без дә сезнең белән рәсем ясарбыз.
Уен: күзләрне йомып, акбурны тактадан аермыйча өй ясарга. Яки шулай ук йомык күз белән фил койрыгын, куян колагын һ.б. ясап бетерергә.
АСТРОЛОГ. Рәхмәт сиңа үгез. Мин ниндидер тавыш ишетәм. Безгә Юлбарыс кунакка килә ахры. Без аның белән Вьетнамга барырбыз.
ЮЛБАРЫС. Исәннәр-р-рмесез, дуслар-р-р! Сезнең белән очр-р-рашуыма бик шатмын. Чакыр-р-руны шатланып кабул иттем. Без Юл-бар-р-рыслар бик кыю халык.
Мин сезгә Яңа ел алдыннан Вьетнам гаиләләрендә урнашкан татулык хакында сөйләргә телим, һәр өйдә мандарин агачы бизәлә. Бар гаилә тезелешеп утырып әкият сөйли яки табышмаклар әйтә. Һәзер мин дә сезгә әкияткә кагылышлы биремнәр әйтәм.
1. Нинди язучы-әкиятчеләрне беләсез? (Г. Тукай, Андерсен, А. Алиш, Гримм һ.б.)
2. Әкият геройларының исеме белән аталучы әкиятләрне искә төшерегез. ("Кызыл калфак", "Камыр Батыр", "Золушка" һ.б.)
3. Әкиятләрнең авторларын әйтегез: "Сертотмас үрдәк" (А. Алиш); "Су анасы" (Г. Тукай); "Шөкәтсез үрдәк бәбкәсе" (Андерсен); "Кәҗә белән сарык" (Г. Тукай).
(Дөрес әйтүчегә – приз)
Мияулаган тавыш иштелә.
АСТРОЛОГ. Хәзер безнең янга мәче килеп җитәргә тиеш иде. Мин аның тавышын ишетәм ахры. Ә менә ул.
Көй куела. Песи бии.
МӘЧЕ. Мияу-мияу, нихәлләрегез бар? Без песи халкы үзебезне зурлаганнарын, хөрмәт иткәннәрен, иркәләгәннәрен яратабыз. Мыр-мяу.
Мин сезне матур һәм серле илгә – Иранга чакырам. Биредә Яңа елга гаилә башлыгы барысына да бизәкләр төшерелгән искиткеч матур киемнәр бүләк итә. Хәзер без сезнең белән шундый конкурс үткәрербез. Уенда катнашучылар залдан табылган, тамашачылардан алынган вак-төяк белән киемнәрен бизәргә тиешләр, кемнеке яхшырак килеп чыга, шул җиңүче була.
Җиңүчене билгеләп, бүләк тапшыру.
АСТРОЛОГ. Рәхмәт, Мәче. Үз мендәреңә утыр, ә без сәяхәтебезне дәвам итәрбез. (Шау-шу ишетелә) Безнең кунагыбыз – Аҗдаһа!
АҖДАҺА. Балалар, сезнең алдыгызда хөрмәт белән өч башымның өчесен дә иям. Эшләрем күп булуга да карамастан мин сезнең белән очрашуга бик теләп килдем. Гомумән алганда мин текә, көчле, эшчән.
Мин сезгә Шотландиядә Яңа елны ничек каршылаулары турында сөйләмәкче булам. Анда бар гаилә камин янына җыела һәм символик төстә, иске елның барлык күңелсезлекләрен яндыручы утка карап киләчәккә яхшы теләкләр тели. Сәгать уклары уникегә якынлашканда гаилә башлыгы сүзсез генә ишекләрне төбенә кадәр ачып куя. Сәгатьләр суккан вакытта, Иске ел чыгып, Яңа ел керә булып санала.
Санта Клаус – Кыш бабай – һәр өйгә килә һәм балалар аның белән уеннар уйныйлар. Әйдәгез, без дә уйныйк. Менә сезгә боҗралар. Сез аларны минем өч башыма да ыргытырга тиешсез. Кем кигертә ала, шул җиңүче була.
(Уен барышында Аҗдаһа башларын боргалый)
АСТРОЛОГ. Мин ышылдау ишетәм. Безнең бәйрәмгә елан шуыша.
Елан биюе.
Аннан соң итальян көе яңгырый.
ЕЛАН: Без, еланнар, уңайлылык, җылы һәм аларны безгә бирүчеләрнең барысын да яратабыз. Хәзер без Италиягә юл тотарбыз. Анда Яңа ел төнендә ватык савыт-сабаларны, җиһазларны ташлыйлар, болай эшләү байлык китерә дип санала. Ә балалар исә күзләрен морҗа башыннан алмыйлар: тылсымчы Бенфана нәкъ менә морҗа башыннан төшеп аларга бүләк калдырып китәргә тиеш. Сезгә, балалар, хәзер ватык савыт-сабаны чыгарып ташларга туры киләчәк.
Теннис шары бирелә, шуны себерке өстенә куеп алып барырга кирәк. Кем шарларны тизрәк алып бара, шул җиңүче була.
АСТРОЛОГ. Рәхмәт сиңа, елан, үз урыныңа иркенләп урнаш, ә безнең сәяхәтебез дәвам итә.
Тояк тавышлары, кешнәү ишетелә.
АСТРОЛОГ. Ат юлга чыгарга ашыга, безнең янга чабып килә.
АТ. Сәлам, дуслар! Мин эшләргә, шулай ук яхшы ял итәргә яратам. Тик минем белән идарә итүләрен бер дә яратмыйм. Шуңа күрә, без барачак илне дә үзем сайлыйм. Мин һәрчак Венгриядә булырга хыялландым.
Венгр көе яңгырый.
Бу илдә Яңа ел алдыннан кибетләрдән барлык сыбызгылар, быргылар, торбалар юкка чыга. Халык ышанмышлары буенча бу музыка уен коралларының көчле тавышы йорттан явыз көчләрне куа һәм өйгә куаныч, уңыш китерә.
Хәзер без дә шуңа охшашрак эш эшләргә тырышырбыз. Үзегезне тынлы оркестрда уйнаучы итеп күз алдыгызга китерегез. Хәзер сез кул астындагы әйберләрдән нинди дә булса тынлы уен коралы ясарга һәм үзегезнең "уен коралында" берәр популяр җырны "уйнап" күрсәтергә тиешсез.
АСТРОЛОГ. Балалар, армадыгызмы? Күңелсез түгелме? Хәзер без Германиягә китәбез. Анда Яңа елны ничек каршылаулары турында безгә Кәҗә сөйләр.
КӘҖӘ. Исәнмесез! Сезне күрүемә шатмын. Тик мине рәнҗетмәскә тырышыгыз. Без, кәҗәләр, йомшак күңелле, оялчан, мәрхәмәтлеләр. Мөгезебез барлыгын искә төшерергә дә мөмкинбез.
Германиядә төрле яшьтәге кешеләр һәммәсе дә төн уртасы җиткәч урындыкларга, өстәлләргә, креслоларга менеп басалар да, сәгать ахыргы тапкыр суккач, бердәм рәвештә, котлау сүзләре әйтеп, Яңа елга "сикерәләр".
Германиядә Яңа ел символы – торба чистартучы. Кем аңа кагыла һәм күмергә буяла, бәхетле була. Хәзер без дә тылсымлы күмер ярдәмендә ике кул белән бер үк вакытта ике биттә эт һәм мәче ясарга тырышабыз.
Уен күңелле көй астында бара, аннан соң Кәҗә үз мендәренә барып утыра.
АСТРОЛОГ. Алдагы илгә без Маймыл белән барырбыз.
Күңелле кей яңгырый.
Маймыл йөгереп чыгып, үз биюен башкара.
МАЙМЫЛ. Сәлам, дуслар! Яңа дуслар белән танышуыма мин бик шатмын. Мин яңалык яратам. Мин бик күп белергә телим, тагын мин бик-бик акыллы! Әйдәгез, Франциягә күз салыйк.
Француз көе яңгырый.
МАЙМЫЛ. Бу илдә Пэр Ноэль – Кыш бабай – һәр өйгә килә, бүләкләр бирә, ә балалар аңа җырлап, биеп, шигырҗ сөйләп күрсәтәләр. Әйдәгез, без дә биик, җырлыйк.
Утырган урында җырларга, яки Маймыл кушуы буенча биюче хайваннарны – фил, бегемот һ.б. тасвирларга мөмкин.
АСТРОЛОГ. Безгә кунак булып Әтәч килә!
ӘТӘЧ. Кик-ри-кү-үк! Барыбыз да дус яшик, берүк! Без, әтәчләр, шат, көр күңелле халык. Шуңа күрә бәйрәмгә чакыруны да мин бик шатланып кабул иттем. Без Австриягә барырбыз.
Көй яңгырый.
Анда Яңа елга дуңгыз баласы рәвешендә ризыклар әзерлиләр. Без дә хәзер дуңгыз балалары ясарбыз. Сез күзләрегезне бәйләгән килеш, дуңгызга борын ябыштырырга тиеш буласыз.
Уен уйнала.

АСТРОЛОГ. Мин эт өргән тавыш ишетәм. Ул бик ашыгып бәйрәмгә килә ахры.
ЭТ. Һау-һау! Соңга калмадыммы? Шулкадәр ашыктым, шулкадәр йөгердем. Минем иң яхшы сыйфатларым да – ышанычлылык, тугърылык бит. Миннән дә яхшы дусны таба да алмассыз.
Кая барыйк икән? Кире үз илебезгә әйләнеп кайтсак яхшырак булыр. Россиядә бу көнне Кыш бабай белән Кар кызын көтәләр. Алар килгәч бүләкләр бирәләр, чыршы тирәли җырлап әйләнәләр, уеннар уйнала. Хәзер дә безнең бәйрәмгә Кыш бабай белән Кар-кызы килергә тиеш лә. Әйдәгез аларны чакырыйк!
АСТРОЛОГ. Туктагыз! Мин ниндидер кыштырдау ишетәм. Алар киләләр ахры инде!
Сәхнәгә Кабан чыга.
АСТРОЛОГ. Бу Кабан бит! Аннанбашка берничек тә булмый. Йолдызнамәне ул төгәлли бит!
КАБАН. Әйе, дуслар, без тәртип, уңайлылык һәм иркенлек яратабыз. Без талантлы һәм кыю. Без 12 хайван исеме белән еллар аталган. Еллар бер-бер артлы уза, һәр хайван бер ел белән идарә итә, кешеләргә булыша һәм яклый.
АСТРОЛОГ. Барлык кунаклар да җыелып бетте, тик кемдер җитми шикелле. Ниндидер бик мөһим кешеләр килергә тиешләр иде кебек. Алар бүләкләр алып килергә тиешләр иде кебек. Әйдәгез әле, балалар, бергәләп: "Син кайда, Кыш бабай?!" – дип кычкырыйк.
Кыш бабай һәм Кар кызы керәләр. Бәйрәм җыр-биюләр белән дәвам итә.
"Ачык дәрес", укытучылар өчен татар телендә методик кулланма. №11. Ноябрь, 2005.

